
卷九十二 �

晉書

卷九十三 列傳第六十三

外戚傳

� 卷九十四

　　詳觀往誥，逖聽前聞，階緣外戚以致顯榮者，其所由來尚矣。而多至禍敗，鮮克令

終者，何哉？豈不由祿以恩升，位非德舉；識慚明悊。材謝經通；假椒房之寵靈，總軍

國之樞要。或威權震主，或勢力傾朝；居安而不慮危，務進而不知退；驕奢既至，釁隙

隨之者乎！是以呂霍之家，誅夷于西漢，梁鄧之族，剿絕於東都，其餘干紀亂常、害時

蠹政者，不可勝載。至若樊靡卿之父子，竇廣國之弟兄，陰興之守約戒奢，史丹之掩惡

揚善，斯並后族之所美者也。由此觀之，干時縱溢者必以凶終，守道謙沖者永保貞吉，

古人所謂禍福無門，惟人所召，此非其效歟！

　　逮于晉難，始自宮掖。楊駿藉武帝之寵私，叨竊非據，賈謐乘惠皇之蒙昧，成此厲

階，遂使悼后遇雲林之災，湣懷濫湖城之酷。天人道盡，喪亂弘多，宗廟以之顛覆，黎

庶於焉殄瘁。《詩》云：「赫赫宗周，褒姒滅之。」其此之謂也。爰及江左，未改覆車。

庾亮世族羽儀，王恭高門領袖，既而職兼出納，任切股肱。孝伯竟以亡身，元規幾于敗

國，豈不哀哉！若褚季野之畏避朝權，王叔仁之固求出鎮，用能全身遠害，有可稱焉。

賈充、楊駿、庾亮、王獻之、王恭等已入列傳，其餘既敘其成敗，以為《外戚篇》云。

羊琇

　　羊琇，字稚舒，景獻皇后之從父弟也。父耽，官至太常。兄瑾，尚書右僕射。琇少

舉郡計，參鎮西鐘會軍事，從平蜀。及會謀反，琇正言苦諫，還，賜爵關內侯。琇涉學

有智算，少與武帝通門，甚相親狎，每接筵同席，嘗謂帝曰：「若富貴見用，任領護各

十年。」帝戲而許之。初，帝未立為太子，而聲論不及弟攸，文帝素意重攸，恆有代宗

之議。琇密為武帝畫策，甚有匡救。又觀察文帝為政損益，揆度應所顧問之事，皆令武

帝默而識之。其後文帝與武帝論當世之務及人間可否，武帝答無不允，由是儲位遂定。

及帝為撫軍，命琇參軍事。帝即王位後，擢琇為左衛將軍，封甘露亭侯。帝踐阼，累遷

中護軍，加散騎常侍。琇在職十三年，典禁兵，豫機密，寵遇甚厚。

　　初，杜預拜鎮南將軍，朝士畢賀，皆連榻而坐。琇與裴楷後至，曰：「杜元凱乃復

以連榻而坐客邪？」遂不坐而去。

　　琇性豪侈，費用無復齊限，而屑炭和作獸形以溫酒，洛下豪貴咸競效之。又喜游燕，

以夜續晝，中外五親無男女之別，時人譏之。然黨慕勝己，其所推舉，便盡心無二。窮

窘之徒，特能振恤。選用多以得意者居先，不盡銓次之理。將士有冒官位者，為其致節，

不惜軀命。然放恣犯法，每為有司所貸。其後司隸校尉劉毅劾之，應至重刑，武帝以舊

恩，直免官而已。尋以侯白衣領護軍。頃之，復職。及齊王攸出鎮也，琇以切諫忤旨，

左遷太僕。既失寵憤怨，遂發病，以疾篤求退。拜特進，加散騎常侍，還第，卒。帝手

詔曰：「琇與朕有先後之親，少小之恩，歷位外內，忠允茂著。不幸早薨，朕甚悼之。

其追贈輔國大將軍、開府儀同三司，賜東園秘器，朝服一襲，錢三十萬，布百匹。」諡

曰威。

王恂

　　王恂，字良夫，文明皇后之弟也。父肅，魏蘭陵侯。恂文義通博，在朝忠正，累遷

河南尹，建立二學，崇明《五經》。鬲令袁毅嘗饋以駿馬，恂不受。及毅敗，受貨者皆

被廢黜焉。魏氏給公卿已下租牛客戶數各有差，自後小人憚役，多樂為之，貴勢之門動

有百數。又太原諸部亦以匈奴胡人為田客，多者數千。武帝踐位，詔禁募客，恂明峻其

防，所部莫敢犯者。咸寧四年卒，贈車騎將軍。恂弟虔、愷。

　　虔字恭祖。以功幹見稱，累遷衛尉，封安壽亭侯，拜平東將軍、假節、監青州諸軍

事。徵為光祿勳，轉尚書，卒。子士文嗣，歷右衛將軍、南中郎將，鎮許昌，為劉聰所

害。

　　愷字君夫。少有才力，歷位清顯，雖無細行，有在公之稱。以討楊駿勳，封山都縣

公，邑千八百戶。遷龍驤將軍，領驍騎將軍，加散騎常侍，尋坐事免官。起為射聲校尉，

久之，轉後將軍。愷既世族國戚，性復豪侈，用赤石脂泥壁。石崇與愷將為鴆毒之事，

司隸校尉傅祗劾之，有司皆論正重罪，詔特原之。由是眾人僉畏愷，故敢肆其意，所欲

之事無所顧憚焉。及卒，諡曰醜。

楊文宗

　　楊文宗，武元皇后父也。其先事漢，四世為三公。文宗為魏通事郎，襲封蓩亭侯。

早卒，以后父，追贈車騎將軍，諡曰穆。

羊玄之

　　羊玄之，惠皇后父，尚書右僕射瑾之子也。玄之初為尚書郎，以后父，拜光祿大夫、

特進、散騎常侍，更封興晉侯。遷尚書右僕射，加侍中，進爵為公。成都王穎之攻長沙

王乂也，以討玄之為名，遂憂懼而卒。追贈車騎將軍、開府儀同三司。

虞豫

　　虞豫，元敬皇后父也。少有美稱，州郡禮辟，並不就。拜南陽王文學。早卒。明帝

即位，追贈散騎常侍、驃騎大將軍、開府儀同三司、平山縣侯。子胤嗣。

　　胤，敬后弟也。初拜散騎常侍，遷步兵校尉。太寧末，追贈豫官，以胤襲侯爵，轉

右衛將軍。與南頓王宗俱為明帝所昵，並典禁兵。及帝不豫，宗以陰謀發覺，事連胤，

帝隱忍不問，徙胤為宗正卿，加散騎常侍。咸和二年，宗伏誅，左遷胤為桂陽太守，秩

中二千石。頻徙琅邪、盧陵太守。咸康元年卒，追贈衛將軍，加散騎常侍。子洪襲爵。

庾琛

　　庾琛，字子美，明穆皇后父也。兄袞，在《孝友傳》。琛永嘉初為建威將軍，過江，

為會稽太守，徵為丞相軍諮祭酒。卒官，以后父追贈左將軍，妻毌丘氏追封鄉君，子亮

陳先志不受。咸和中，成帝又下詔追贈琛驃騎將軍、儀同三司，亮又辭焉。亮在列傳。

杜乂

　　杜乂，字弘理[1]，成恭皇后父，鎮南將軍預孫，尚書左丞錫之子也。性純和，美姿

容，有盛名于江左。王羲之見而目之曰：「膚若凝脂，眼如點漆，此神仙人也。」桓彝

亦曰：「衛玠神清，杜乂形清。」襲封當陽侯，辟公府掾，為丹陽丞。早卒，無男，生

后而乂終，妻裴氏嫠居養后，以禮自防，甚有德音。咸康初，追贈金紫光祿大夫，諡曰

穆。封裴氏為高安鄉君，邑五百戶。至孝武帝時，崇進為廣德縣君。裴氏壽考，百姓號

曰杜姥。初，司徒蔡謨甚器重乂，嘗言於朝曰：「恨諸君不見杜乂也。」其為名流所重

如此。

褚裒

　　褚裒，字季野，康獻皇后父也。祖䂮，有局量，以幹用稱。嘗為縣吏，事有不合，

令欲鞭之，䂮曰：「物各有所施，榱椽之材不合以為籓落也，願明府垂察。」乃舍之。

家貧，辭吏。年垂五十，鎮南將軍羊祜與䂮有舊，言于武帝，始被升用，官至安東將軍。

父洽，武昌太守。

　　裒少有簡貴之風，與京兆杜乂俱有盛名，冠于中興。譙國桓彝見而目之曰：「季野

有皮裏春秋。」言其外無臧否，而內有所褒貶也。謝安亦雅重之，恆云：「裒雖不言，

而四時之氣亦備矣。」初辟西陽王掾、吳王文學。蘇峻之構逆也，車騎將軍郗鑒以裒為

參軍。峻平，以功封都鄉亭侯，稍遷司徒從事中郎，除給事黃門侍郎。康帝為琅邪王時，

將納妃，妙選素望，詔娉裒女為妃，於是出為豫章太守。及康帝即位，徵拜侍中，遷尚

書。以后父，苦求外出，除建威將軍、江州刺史，鎮半洲[2]。在官清約，雖居方伯，恆

使私童樵採。頃之，徵為衛將軍，領中書令。裒以中書銓管詔命，不宜以姻戚居之，固

讓，詔以為左將卦、兗州刺史、都督兗州徐州之琅邪諸軍事、假節，鎮金城，又領琅邪

內史。

　　初，裒總角詣庾亮，亮使郭璞筮之。卦成，璞駭然，亮曰：「有不祥乎？」璞曰：

「此非人臣卦，不知此年少何以乃表斯祥？二十年外，吾言方驗。」及此二十九年而康

獻皇太后臨朝，有司以裒皇太后父，議加不臣之禮，拜侍中、衛將軍、錄尚書事，持節、

都督、刺史如故。裒以近戚，懼獲譏嫌，上疏固請居籓，曰：「臣以虛鄙，才不周用，

過蒙國恩，累忝非據。無勞受寵，負愧實深，豈可復加殊特之命，顯號重疊！臣有何勳

可以克堪？何顏可以冒進？委身聖世，豈復遺力，實懼顛墜，所誤者大。今王略未振，

萬機至殷，陛下宜委誠宰輔，一遵先帝任賢之道，虛己受成，坦平心於天下，無宜內示

私親之舉[3]，朝野失望，所損豈少！」於是改授都督徐兗青揚州之晉陵吳國諸軍事、衛

將軍、徐兗二州刺史、假節、鎮京口。

　　永和初，復徵裒，將以為揚州、錄尚書事。吏部尚書劉遐說裒曰：「會稽王令德，

國之周公也，足下宜以大政付之。」裒長史王胡之亦勸焉，於是固辭歸籓，朝野咸嘆服

之。進號征北大將軍、開府儀同三司，固辭開府。裒又以政道在於得才，宜委賢任能，

升敬舊齒，乃薦前光祿大夫顧和、侍中殷浩。疏奏，即以和為尚書令，浩為揚州刺史。

　　及石季龍死，裒上表請伐之，即日戒嚴，直指泗口。朝議以裒事任貴重，不宜深入，

可先遣偏師。裒重陳前所遣前鋒督護王頤之等徑造彭城，示以威信，後遣督護麋嶷進軍

下邳，賊即奔潰，嶷率所領據其城池，今宜速發，以成聲勢，於是除征討大都督青、揚、

徐、兗、豫五州諸軍事。裒率眾三萬徑進彭城，河朔士庶歸降者日以千計，裒撫納之，

甚得其歡心。先遣督護徐龕伐沛[4]，獲偽相支重，郡中二千餘人歸降。魯郡山有五百餘

家，亦建義請援，裒遣龕領銳卒三千迎之。龕違裒節度，軍次代陂，為石遵將李菟所敗[

5]，死傷太半，龕執節不撓，為賊所害。裒以《春秋》責帥，授任失所，威略虧損，上

疏自貶，以征北將軍行事，求留鎮廣陵。詔以偏帥之責，不應引咎，逋寇未殄，方鎮任

重，不宜貶降，使還鎮京口，解征討都督。

　　時石季龍新死，其國大亂，遺戶二十萬口渡河，將歸順，乞師救援。會裒已旋，威

勢不接，莫能自拔，皆為慕容皝及苻健之眾所掠，死亡咸盡。裒以遠圖不就，憂慨發病。

及至京口，聞哭聲甚眾，裒問：「何哭之多？」左右曰：「代陂之役也。」裒益慚恨。

永和五年卒，年四十七，遠近嗟悼，吏士哀慕之。贈侍中、太傅，本官如故，諡曰元穆。

子歆，字幼安，以學行知名，歷散騎常侍、秘書監。

何准

　　何准，字幼道，穆章皇后父也。高尚寡欲，弱冠知名，州府交辟，並不就。兄充為

驃騎將軍，勸其令仕，准曰：「第五之名何滅驃騎？」准兄弟中第五，故有此言。充居

宰輔之重，權傾一時，而准散帶衡門，不及人事，唯誦佛經，修營塔廟而已。徵拜散騎

郎，不起。年四十七卒。昇平元年，追贈金紫光祿大夫，封晉興縣侯。子惔以父素行高

潔，表讓不受。三子：放、惔、澄。放繼充。

　　惔官至南康太守，早卒。惔子元度，西陽太守；次叔度，太常卿、尚書。

　　澄字季玄，起家秘書郎，轉丞，清正有器望，累遷秘書監、太常、中護軍。孝武帝

深愛之，以為冠軍將軍、吳國內史。太元末，琅邪王出居外第，妙選師傅，徵拜尚書，

領琅邪王師。安帝即位，遷尚書左僕射，典選、王師如故。時澄腳疾，固讓，特聽不朝，

坐家視事。又領本州大中正。及桓玄執政，以疾奏免，卒於家。安帝反正，追贈金紫光

祿大夫。長子籍，早卒。次子融，元熙中，為大司農。

王濛

　　王濛，字仲祖，哀靖皇后父也。曾祖黯，歷位尚書。祖佑，北軍中候。父訥，新淦

令。濛少時放縱不羈，不為鄉曲所齒，晚節始克己勵行，有風流美譽，虛己應物，恕而

後行，莫不敬愛焉。事諸母甚謹，奉祿資產常推厚居薄，喜慍不形於色，不修小潔，而

以清約見稱。善隸書。美姿容，嘗覽鏡自照，稱其父字曰：「王文開生如此兒邪！」居

貧，帽敗，自入市買之，嫗悅其貌，遺以新帽，時人以為達。與沛國劉惔齊名友善，惔

常稱濛性至通，而自然有節，濛每云：「劉君知我，勝我自知。」時人以惔方荀奉倩，

濛比袁曜卿，凡稱風流者，舉濛、惔為宗焉。

　　司徒王導辟為掾。導復引匡術弟孝，濛致箋於導曰：「開國承家，小人勿用。杖德

義以尹天下，方將澄清彝倫，崇重名器。夫軍國殊用，文武異容，豈可令涇渭混流，虧

清穆之風，以允答具瞻[6]，儀形海內！」導不答。後出補長山令，復為司徒左西屬。濛

以此職有譴則應受杖，固辭。詔為停罰，猶不就。徙中書郎。

　　簡文帝之為會稽王也，嘗與孫綽商略諸風流人，綽言曰：「劉惔清蔚簡令，王濛溫

潤恬和，桓溫高爽邁出。謝尚清易令達，而濛性和暢，能言理，辭簡而有會。」及簡文

帝輔政，益貴幸之，與劉惔號為入室之賓。轉司徒左長史。晚求為東陽，不許。及濛病，

乃恨不用之。濛聞之曰：「人言會稽王癡，竟癡也！」疾漸篤，於燈下轉麈尾視之，歎

曰：「如此人曾不得四十也！」年三十九卒。臨殯，劉惔以犀杷麈尾置棺中，因慟絕久

之。謝安亦常稱濛云：「王長史語甚不多，可謂有令音。」有二子：修、蘊。

　　修字敬仁，小字苟子[7]。明秀有美稱，善隸書，號曰流奕清舉。年十二，作《賢全

論》。濛以示劉惔曰：「敬仁此論，便足以參微言。」起家著作郎、琅邪王文學，轉中

軍司馬，未拜而卒，年二十四。臨終，歎曰：「無愧古人，年與之齊矣。」

王遐

　　王遐，字桓子，簡順皇后父[8]，驃騎將軍述之從叔也。少以華族，仕至光祿勳。甯

康初，追贈特進、光祿大夫，加散騎常侍，諡曰靖。

　　長子恪，領軍將軍。恪子欣之，豫章太守，秩中二千石。欣之弟歡之，廣州刺史。

遐少子臻，崇德衛尉。

王蘊

　　王蘊，字叔仁，孝武定皇后父，司徒左長史濛之子也。起家佐著作郎，累遷尚書吏

部郎。性平和，不抑寒素，每一官缺，求者十輩，蘊無所是非。時簡文帝為會稽王，輔

政，蘊輒連狀白之，曰：「某人有地，某人有才。」務存進達，各隨其方，故不得者無

怨焉。補吳興太守，甚有德政。屬郡荒人饑，輒開倉贍恤。主簿執諫，請先列表上待報，

蘊曰：「今百姓嗷然，路有饑饉，若表上須報，何以救將死之命乎！專輒之愆，罪在太

守，且行仁義而敗，無所恨也。」於是大振貸之，賴蘊全者十七八焉。朝廷以違科免蘊

官，士庶詣闕訟之，詔特左降晉陵太守。復有惠化，百姓歌之。

　　定后立，以后父，遷光祿大夫，領五兵尚書、本州大中正，封建昌縣侯。蘊以恩澤

賜爵，非三代令典，固辭不受。朝廷敦勸，終不肯拜，乃授都督京口諸軍事、左將軍、

徐州刺史、假節，復固讓。謝安謂蘊曰：「卿居后父之重，不應妄自菲薄，以虧時遇，

宜依褚公故事，但令在貴權於事不事耳。可暫臨此任，以紓國姻之重。」於是乃受命，

鎮於京口。頃之，徵拜尚書左僕射，將軍如故，遷丹陽尹，即本軍號加散騎常侍。蘊以

姻戚，不欲在內，苦求外出，復以為都督浙江東五郡、鎮軍將軍、會稽內史，常侍如故。

　　蘊素嗜酒，末年尤甚。及在會稽，略少醒日，然猶以和簡為百姓所悅。時王悅來拜

墓，蘊子恭往省之，素相善，遂留十餘日方還。蘊問其故，恭曰：「與阿太語，蟬連不

得歸。」蘊曰：「恐阿太非爾之友。」阿太，悅小字也。後竟乖初好，時以為知人。太

元九年卒，年五十五，追贈左光祿大夫、開府儀同三司。

　　長子華，早卒。次恭，在列傳。恭弟爽，字季明，強正有志力，歷給事黃門侍郎、

侍中。孝武帝崩，王國寶夜欲開門入為遺詔，爽距之，曰：「大行晏駕，皇太子未至，

敢入者斬！」乃止。爽嘗與會稽王道子飲，道子醉呼爽為小子，爽曰：「亡祖長史與簡

文皇帝為布衣之交。亡姑、亡姊伉儷二宮，何小子之有！」及國寶執權，免爽官。后兄

恭再起事，並以爽為甯朔將軍，參預軍事。恭敗，被誅。

褚爽

　　褚爽，字弘茂，小字斯生，恭思皇后父也。祖裒，父歆。爽少有令稱，謝安甚重之，

嘗曰：「若期生不佳，我不復論士矣。」為義興太守，早卒，以后父，追贈金紫光祿大

夫。爽子秀之、炎之、喻之，義熙中，並歷大官。

史評

　　史臣曰：羊琇托肺腑之親，處多聞之益，遭逢潛躍之際，預參經始之謀，故得繾綣

恩私，便蕃任遇。憑寵靈而逞欲，恃勢位而驕陵，屢犯憲章，頻干國紀，幸逢寬政，得

免刑書。王愷地即渭陽，家承世祿，曾弗聞於恭儉，但崇縱於奢淫，競爽于季倫，爭先

于武子，既塵清論，有斁王猷，雖復議行易名，未足懲惡勸善。弘理儀形外朗，季野神

鑒內融，仲祖溫潤風流，幼道清虛寡欲，皆擅名江表，見重當時，豈惟后族之英華，抑

亦搢紳之令望者也。

　　贊曰：托屬丹掖，承輝紫宸。地既權寵，任惟執鈞。約乃寡失，驕則陵人。覆車遺

戒，諒足書紳。

校勘記

↑ 字弘理　世說賞譽、品藻、容止諸篇及注「弘理」皆作「弘治」，魏志杜畿傳注引晉

諸公贊同。蓋本字「弘治」，唐人避諱改「治」爲「理」。

↑ 半洲　各本誤作「平州」，今從殿本。與庾懌傳合。

↑ 無宜內示私親之舉　「宜」，各本作「疑」，殿本作「宜」。周校：「無宜」猶「不

宜」也。今從之。

X-GORB Books | zh.wikisource.org | CC BY-SA 4.0 8 / 9



晉書/卷093

↑ 徐龕　考異：太山太守徐龕先已爲石勒所殺，當從穆紀作「王龕」。按：通鑑九八亦

作「王龕」。校文：此「徐」字疑本「王」之訛。

↑ 李菟　周校：穆紀及載記作「李農」。按：通鑑九八亦作「李農」。

↑ 以允答具瞻　通志一六五、冊府七二三「以」上皆有「何」字。

↑ 苟子　各本皆作「荀子」。斠注：世說文學作「苟子」。按：世說文學、賞譽、品藻

稱「苟子」者六七見，無作「荀子」者。通志一六五亦作「苟子」，今據改。

↑ 簡順皇后父　周校：「簡」下脫「文」字。

此唐朝作品在全世界都属于公有领域，因为作者逝世已经超过100年，且作品于1931年1

月1日之前出版。

